16 Desember 2007

Derde sondag in advent 
sondag van vreugde – liturgiese voorstel

	Leesroostertekste

Fokusteks:

Jakobus 5:7-10

Ander tekste:
Jesaja 35:1-10; Psalm 146:5-10; 




Lukas 1:46-55; Matteus 11:2-11


	Inleiding
Wag en geduld is die baarmoeder van vreugde. Die swanger vrou se vreugde is werklik al is die baba nog nie gebore nie. Die belofte word van ver af begroet. Waaroor is ons bly? Dat God se wonderwêreld inbreek in hierdie wêreld. Ons vreugde is nie omdat dit beter gaan met ons wêreld nie, maar omdat die uitkoms op redding en verlossing uitloop. Maria se vreugde is oor ’n kind wat verskil gaan maak. Ons kan vreugde hê oor ’n kerk/gemeenskap wat in ’n gebroke wêreld ’n verskil gaan maak. Ons het vreugde oor God wat iets nuuts beloof. En al sien ons dit nie, is die wag daarop nie vrugteloos nie.  

Die derde ligpienk Adventskers word vandag aangesteek.



	God versamel ons voor Hom

Vir die woorde by die aansteek van die derde Adventskers sien bl 201 in “Vir die erediens – ’n handleiding”.
Lees na die aansteek van die kers “Kersliedjie” van D J Opperman  in Groot Verseboek 7de uitgawe 1978.

“Drie outas het in die haai Karoo

die ster gesien en die engel geglo . . .”


	Diens van die tafel

Dankgebed by die nagmaal

Laat ’n gemeentelid die loflied van Maria lees of voordra. 

	Diens van die Woord


	Uitsending
Verbintenis: Lees Psalm 146:5-10 (Kan ook responsories verwerk word.)
Seën

Die Here van vreugde is genadig en barmhartig,

lankmoedig en vol liefde.

Die Here is vir almal goed

en barmhartig 

oor alles wat Hy geskep het (uit Ps 145:8, 9).



	Musiek en sang

Loflied: Psalm 146 

Danksegging na die nagmaal: Lied 333

Ander gepaste liedere:321; 334;  335;  342;  344; 492


	


preekstudie – JAKOBUS 5:7-11

Teks en konteks

Jakobus is ŉ algemene brief wat nie aan spesifieke gelowiges geskryf is nie. Hulle word as die twaalf stamme in die diaspora aangespreek. Hoewel die navorsers dit nie eens is nie, is die brief waarskynlik in die tyd van die eerste generasie gelowiges geskryf, moontlik deur Jakobus, die broer van Jesus. Dit is ŉ brief wat op morele terrein aanmaan en bemoedig. Die brief spoor die adelphoi aan om te lewe soos mense wie se lewenswyse bepaal word deur die geloof in die Here Jesus Christus (2:1). Daar is verskeie temas wat in die eerste hoofstuk vermeld en daarna in die verdere diskoers uitgebrei word. Die tema van volharding te midde van beproewing is in 1:2-4 en 12 genoem en in hierdie perikoop (5:7-11) uitgebrei. 

Ouer kommentare sukkel om die teks binne die onmiddellike konteks van Jakobus te interpreteer, maar die perikoop vers 7-11 dien juis as ’n skarnier tussen die voorafgaande oordeel oor die rykes (4:13-5:6) en die finale oproep in 5:12-20. Die Griekse verbindingswoord oun  in vers 7 toon dat Jakobus blykbaar steeds besig is om dieselfde hoorders aan te spreek. Dit is juis as gevolg van die uitbuiting (4:13-5:6) dat vers 7-11 ŉ oproep doen op die broers om te wag en te volhard te midde van lyding. Die saak is tog kompleks, want blykbaar is dit dieselfde gemeente wat Jakobus aanspreek – ŉ gemeente wat bestaan uit beide ’n groep arrogante en aggressiewe rykes, die onderdrukkers, asook ’n ander groep, die onderdruktes wat verdruk en vervolg word deur die eerste groep. Die aanspreekvorm adelphoi en die aanmaning wat in vers 4:1 begin, “Broers, moenie kwaad praat van mekaar nie/moenie oor mekaar kla nie”, is soortgelyk aan dié van die perikoop. Die tema van God se oordeel loop ook deur van hoofstuk 4 af. Die metafoor van die boer kom ook in albei gedeeltes voor. Ironies genoeg gebruik die skrywer eers die beeld van die ryk boer wat sy dagloners en werkers uitbuit (5:4) en daarna word die metafoor meer positief aangewend om geduld aan te dui (5:7).

Dit is egter ook ŉ perikoop wat gemaklik op sy eie ingedeel kan word. Daar is ’n aantal kenmerke wat die teks help onthul. Die term adelphoi (broers) in vers 7, 9 en 10 verbind nie net die perikoop met die voorafgaande nie (4:11), maar wys ook daarop dat Jakobus die gemeente aanspreek. Ons is nie seker wie die eerste hoorders was nie. Daarom bly die gehoor juis tydloos, tog spesifiek in elke era. Idou (kyk) in vers 7, 9 en 11 bevat drie temas oor “Kurios” die opgestane Christus. In vers 7 is verwys na die komende Here en geduld; in vers 9 na die komende Here en die oordeel; en in vers 11 na die komende Here en wat Hy volbring. Vers 7 en 11 vorm ook ’n inclusio – dit gaan, soos reeds genoem, oor die koms van die Here, maar veral ook oor geduld.

Daar is dus twee hooftemas wat verband hou met die wederkoms, die oordeel van God, ŉ sentrale en oorkoepelende tema in Jakobus (1:12; 2:12; 3:1; 4:12) en die beloning van dié wat geduldig wag op die parousie 
(v 7; vgl 1:12). Die perikoop 5:7-11 is ŉ refleksie op 1:12, terwyl die voorafgaande 4:13-5:16 ŉ uitbreiding is op 1:9-11. Die koms van die Here en die oordeel oor die verskillende groepe is pertinent en dringend. Daarom die dringende imperatiewe in dié perikoop en in die algemeen in die Jakobus brief.

Die Griekse werkwoord makrothymeó word drie keer in vers 7 en 8 gebruik. Dit word vertaal met “wees/wag geduldig” (“patient” in NIV). Die werkwoord beteken letterlik “long-tempered”. Dit is dus iets meer as net “geduldig wag”, dit is “patience and long-suffering”. Die imperatief spreek vanself, terwyl die aoristus aktief klem lê op die voortdurende en aktuele aard van die werkwoord. Die aanverwante naamwoord makrothymia is ook in vers 10 gebruik. Vroeër, in 1:2-3 en 12, het Jakobus die woord hypomonē (’n passiewe werkwoord) vir die woord “volharding” gebruik. Die Griekse woordjie timion (kosbare oes) in vers 7b is belangrik. Dit verwys na die waarde van die beloning wat die geduldige boer, maar ook die geduldige gelowige, met die wederkoms sal ontvang.

In vers 8 word letterlik gevra dat die broers hul harte moet versterk. Die 1983-vertaling lui “moed hou”,   terwyl die 1933-vertaling dit letterlik vertaal met “versterk julle harte”. Jakobus gebruik die hart as retoriese beeld. In 1:26 verwys hy na die misleiding van die hart, in 4:8 is die opdrag “suiwer die harte” en in 5:5 is die aanklag “julle het jul harte vet gevoer”. Die imperatief “versterk julle harte” in 5:8 is duidelik in kontras hiermee. Soos die Jode dit verstaan het, verwys die “hart” ook na “ken” en “kennis”. Dit gaan dus hier oor die rasionele eerder as die emosionele (wat deur die niere uitgebeeld is). Die dubbelhartigheid van die mens – iemand wat “doubleminded” is – is ook ŉ tema in Jakobus (1:8; 4:8). Daarbenewens wys die versterking van die hart weer eens dat die wag nie passief is nie, maar kennis vra en verg.

In vers 9 is die aanmaning om nie teenoor mekaar te sug/kla nie, byna vreemd. ŉ Moontlike interpretasie is dat daar wel teenoor God gekla en gesug kan word, maar nie teenoor mekaar nie. Daar moet eensgesindheid onder mekaar wees. Tog, dalk nie so vreemd nie, mense in verdrukking is geneig om teenoor mekaar te kla en te sug, en dit help nie veel nie. Die tema van eensgesindheid en die waarskuwing om nie onder mekaar verdeeld te wees nie, kom ook in 4:11 voor waar die adelphoi vermaan is om nie van mekaar kwaad te praat nie. 

Die tema parousia tou kyriou, die teenwoordigheid van die Here en sy koms, weerklink in vers 7, 8 en 9. Dit word inderdaad dringender en kom al hoe nader, ook sy koms as Regter. Dit is hoekom hierdie perikoop ŉ gewilde Adventsteks is.

In vers 10 het ons die voorbeeld van profete wat gely het en geduldig was. Weer nie ŉ passiewe wag nie, maar een waartydens die Woord van die Here tot die volk gerig is en daar ook klagtes, persoonlik en namens die volk, teenoor God uitgespreek is. Net so spreek die voorbeeld van Job boekdele oor hoe daar in lyding gewag moet word – met ŉ voortdurende uitroep om geregtigheid en redding. Job het hom keer op keer op God beroep en teenoor Hom uitgeroep, Hom selfs  uitgedaag.

Die laaste hoti-sin in vers 11 is die klimaks, maar ook die fondament van die rede vir die wag; die Here is vol barmhartigheid en ontferming. Die Griekse woord oiktirmōn (barmhartigheid) en polysplanchnē (ryk in ontferming) is bekend in die Ou Testament. Oiktirmōn beteken “to show mercy and concern, with the implication of sensitivity and compassion”. Polysplanchnē is die aanspreekvorm vir die Here in die Ou-Testamentiese tekste (Eks 34:6; Num 14:18). Polysplanchnē is die intensiewe vorm van die bekende woord splanchnē, en beklemtoon die ryk ontferming (“very compassionate”, pertaining to great affection and “compassion”) van die Here.

Die Griekse uitdrukking telos kyriou in 5:11 is moeilik om te vertaal. Dit dui waarskynlik op die doel/bedoeling/ beplanning van God. Die gevolgtrekking is ook dat dit na Job se herstel aan die einde van die boek Job verwys. So ŉ interpretasie sou moontlik kon inpas by 1:12, die beloning van die kroon van die lewe wat die Here beloof het vir dié wat volhard. 

Vanuit ŉ eskatologiese oogpunt is daar pertinent na God se oordeel verwys. God se oordeel sal met die wederkoms van Christus aanbreek en Hy sal ook reg aan die onderdrukte en arme laat geskied. God se oordeel en reg is immanent aan sy koms en maak dit ook dringend. Die brief vermaan die broers hoe om in die tyd van angstige afwagting te leef. Die gemeente word aangemoedig om geduldig te wees en nie onder mekaar te stry nie, maar om eensgesind te wag. Die gemeente word ook bemoedig om hulle harte te versterk ten tye van lyding en onderdrukking, om te volhard, want God sal hulle beloon. In ons perikoop is die verstrooide gelowiges bekende gemeenskaplike rolmodelle gegee – die profete en Job – om as voorbeeld na te volg. Jakobus 5:7-11 is dus ŉ morele aansporing oor hoe om as gelowiges in Jesus Christus te wag in die tyd van verstrooiing en verdrukking – geduldig, tog aktief. Die tema van die preek is dus “aktief afwagtend” (Actively Waiting).

Preekvoorstel

Geduldig wag is nie iets wat ons ken nie. Ons is haastig, wil onmiddellik diens hê, raak ontsteld as iemand te lank neem om navraag te doen na wat dit is waarvoor ons wag. Ongeduld en gejaagdheid is eerder kenmerke van die ritme van ons lewe. Daarom kan ons leer van die boer wat geduldig moet wag vandat sy gesaai het totdat die oes ryp is en ingesamel kan word. Die seisoene, die ontkieming en groei van die graan, kan eenvoudig nie aangejaag word nie. Die metafoor van die boer is ’n natuurlike inleiding tot die wag van Advent. Hoewel ’n boer geduldig moet wag, wag sy beslis nie passief en onaktief vir die vroeë en laat reëns nie – allermins! Daar word geploeg, gesaai, geskoffel, bemes en dan word die wolke dop gehou – wakend en wagtend. Al kom daar ŉ droogte en ŉ misoes, kan sy net bly voorberei en voortdurend wag.

Daarbenewens is die tweede metafoor van die profete, en daarna die derde van Job, belangrik om die aard en styl van die geduld te beskryf. Profete het die woorde van God gespreek – woorde van oordeel, maar ook woorde van troos. Keer op keer was die boodskap een van bekering (Jeremia en Johannes die Doper – twee goeie voorbeelde, maar ook enige ander profeet). Tog het die profete ook gekla, nie net oor die volk nie, maar ook teenoor God. Jeremia is veral bekend vir sy klaagliedere wat hy teenoor God uitgeroep het. Die voorbeeld van die profete is dus nie net ’n passiewe en stil wag nie, maar beslis ook een van aanmaning en bekering en soms ŉ klag teenoor God. So ook Job – hoewel hy bekend is vir sy geduld – het hy nie gelate op sy lot gewag nie. Hy het God gedurigdeur aangespreek, uitgedaag en geroep om verduidelikings en redding.

Advent is ’n tyd van wag – maar nie ’n onaktiewe wag nie. Nee, soos die boer moet daar voortdurend voorberei word vir die kosbare oes; so moet ons bly voorberei op die koninkryk van God, wat gekom het, aan die kom is en altyd komend is. Advent is ŉ tyd waarin ons herdenk “wat” en “wie” gekom het en aan die kom is. Sjalom (vrede), die koninkryk van reg en geregtigheid, het gekom met Christus, dit was sy intreewoorde. Advent is ’n tyd waarin ons soos die profete die Woord van God moet spreek; woorde van bekering, maar ook van oordeel en troos. Ons moet soos die profete ’n klaaglied ophef teenoor God en die mens, oor die geweld die onreg, die uitbuiting, die verdrukking, die lyding. Advent is ’n tyd wanneer ons soos Job met God moet bly worstel, oor die hoekoms en waaroms van die lyding van die lewe, maar ook ŉ tyd waarin ons God moet bly soek. Advent is ’n tyd van dialoog, met mekaar, maar veral met die Een wat self gesê het: “Ek is die Wynstok, my Vader die Boer.”

Advent is dus ŉ tyd van geduld, maar ŉ besige geduld; ŉ gespanne geduld. Aan die een kant is daar die boer se visie op die oes, maar aan die ander kant die werklikheid van die angstige oog op die lug en die wolke.

Nota: Psalm 80, ook ŉ Adventsteks, kan nuttig gebruik word as Ou-Testamentiese Skriflesing saam met Jakobus 5. In Psalm 80 kom die aard van angstige wag op God om verligting en herstel voor. Die klag van die onderdruktes klink hard en skerp op voor die Here. Jesaja 11 lê klem op die geregtigheid van God en sy regverdige, tog werklike, oordeel. Albei die Ou-Testamentiese tekste kan saam met Jakobus 5:7-11 gelees en met bogenoemde temas vervleg word. 

